


Cwestiwn Cyn Cymhwyso
 
Os dyfernir y contract hwn/lle ar y fframwaith i chi, cadarnhewch eich bod yn cytuno i'r Cyngor rannu eich manylion â Busnes Cymru i adolygu eich Cynlluniau Lleihau Carbon (CLlC).
Bydd Busnes Cymru wedyn yn cysylltu â chi i adolygu, ac os oes angen, creu'r CLlCau hyn, gyda'r cynnydd ar y cynlluniau hyn yn cael ei fonitro fel DPA blynyddol ar gyfer y contract hwn. 
 
Cwestiwn Enghreifftiol Lleihau Carbon Cyffredinol
 
Nodyn ar gyfer y Cwestiynau
 
Un o brif amcanion y broses gaffael hon yw hyrwyddo cadwyn gyflenwi gynaliadwy a lleihau'r effaith amgylcheddol sy'n gysylltiedig â chyflenwi contractau. I asesu eich gallu i gyflawni'r amcanion hyn, atebwch y cwestiynau canlynol.
 
DS: I sgorio cynifer o bwyntiau â phosibl, bydd angen i'r camau gweithredu fod yn ymarferol a mesuradwy o ddyddiad dechrau'r contract, gyda chamau gweithredu rydych chi’n ymchwilio iddynt neu'n ymrwymo i'w cyflawni'n ddiweddarach yn sgorio llai.
 
Cwestiwn
 
i.         Rhowch fanylion sut y byddwch yn lleihau'r allyriadau uniongyrchol sy'n gysylltiedig â gweinyddu a darparu'r gwasanaeth a/neu'r cynnyrch sydd ei angen arnom. Lle y bo'n bosibl, nodwch enghreifftiau penodol o gamau gweithredu a gymerwyd a, lle y bo modd, y gostyngiad a gyflawnwyd o ran gwastraff sy’n cael ei greu, ynni/tanwydd sy’n cael ei ddefnyddio ac ati. Gallai'r atebion gynnwys, heb fod yn gyfyngedig i, sut y byddwch yn:
 
· Lleihau/cyfyngu ar faint o ynni, gwastraff, tanwydd ac adnoddau eraill a ddefnyddir.
 
· Lleihau/cyfyngu ar faint o wastraff sy'n mynd i safleoedd tirlenwi o ran pecynnu, gwastraff o gynhyrchion dros ben, gwastraff sy'n gysylltiedig â cherbydau ac offer swyddfa ac ati.
 
· Ceisio nodi datblygiadau arloesol neu opsiynau ychwanegol i leihau ôl troed carbon.
 
· Nodi a dewis deunyddiau cynaliadwy neu garbon isel (lle bo hynny'n berthnasol). 
 
· Gwneud ymdrech i ddefnyddio ynni adnewyddadwy.
 
· Hyrwyddo bioamrywiaeth yn uniongyrchol neu drwy gefnogi prosiectau sy'n ceisio gwarchod neu wella fflora a ffawna, yn ogystal ag ymdrechion i hybu ansawdd pridd ac afonydd.
 
ii.                Rhowch fanylion am eich gweithdrefnau dethol a fetio cyflenwyr a fydd yn helpu i ddarparu cadwyn gyflenwi gynaliadwy. Gall hyn gynnwys, heb fod yn gyfyngedig i:
 
· Ymdrechion a wnaed i ddod o hyd i gyflenwyr lleol e.e. grwpiau neu gyrff proffesiynol rydych chi'n gweithio gyda nhw, digwyddiadau a gynhaliwyd neu a fynychwyd, hysbysebu ac ymchwil farchnata a gwblhawyd ac ati.
 
· Sut ydych chi'n asesu ymdrechion cyflenwyr posibl i leihau eu heffaith amgylcheddol a hybu bioamrywiaeth? Rhowch gopïau o bolisïau neu ffurflenni fetio os ydyn nhw ar gael.
 
· Sut bydd y wybodaeth hon yn cael ei defnyddio i ddewis cyflenwyr ar gyfer y contract hwn a sut y gallech chi gyflwyno'r wybodaeth fel y gallai'r prynwr wneud penderfyniadau gwybodus.
 
iii.               Cyn belled ag y bo'n rhesymol ymarferol, rhowch fanylion sut mae'r busnesau yn eich cadwyn gyflenwi yn ceisio lleihau eu heffaith amgylcheddol. Gall hyn gynnwys: -
 
· Lleihau dŵr, ynni, tanwydd ac adnoddau eraill a ddefnyddir.
 
· Lleihau faint o wastraff sy'n mynd i safleoedd tirlenwi (Arbed, Ailddefnyddio, Ailgylchu).
 
· Cefnogi ymdrech i hyrwyddo bioamrywiaeth a/neu gael effaith gadarnhaol ar yr amgylchedd e.e. cefnogi sesiynau glanhau traethau, plannu blodau gwyllt neu goed ac ati.
 
· Unrhyw gamau eraill y mae eich cyflenwyr wedi'u cymryd.
 
Cwestiwn Enghreifftiol Cludiant Ysgol 
 
Sylwer 
 
Fel rhan o ymdrechion Cyngor Gwynedd i leihau'r allyriadau carbon sy'n gysylltiedig â gwasanaeth cludiant yr ysgol, bydd y tendr hwn yn cynnwys meini prawf sgorio sy'n gysylltiedig â hyrwyddo defnydd o'r cerbydau sy’n achosi’r lefelau lleiaf o lygredd. 
 
Disgrifiad 
 
Gwybodaeth sy'n ofynnol gan Dendrwyr 
I asesu hyn, gofynnwn i dendrwyr nodi rhifau cofrestru pob cerbyd y byddant yn eu defnyddio os byddant yn llwyddiannus ynghyd â'r data allyriadau CO2 ar gyfer y cerbydau hynny. Os oes angen, gallwch chi ddod o hyd i wybodaeth am allyriadau eich cerbydau drwy'r wefan ganlynol https://www.gov.uk/cael-gwybodaeth-cerbyd-gan-dvla.  
 
Gyda'r wybodaeth hon byddwn ni’n cyfrifo’r allyriadau cyfartalog fesul milltir ar gyfer pob darparwr.  
 
Er mwyn sicrhau bod y ffigur hwn yn cynrychioli allyriadau cyfartalog tendrwr yn gywir, bydd uchafswm nifer y llwybrau y gellir eu dyfarnu yn unol â nifer y cofrestriadau cerbyd a gyflwynir, h.y. os yw tendrwr yn cyflwyno manylion ar gyfer 3 cherbyd, dyfernir uchafswm o 3 llwybr iddo.  
 
Bydd gofyn i dendrwyr raddio eu ceisiadau o ran blaenoriaeth o 1 i faint bynnag o lwybrau y maen nhw’n gwneud cais amdanynt os yw nifer y ceisiadau yn fwy na nifer y cofrestriadau cerbyd a gyflwynir. 
 
Gweithdrefn asesu  
 
Byddwn yn asesu pob llwybr yn unigol, gyda'r tendrwr sydd â'r allyriadau isaf fesul milltir ar gyfer y llwybr hwnnw yn derbyn sgôr o 20%, gyda thendrwyr eraill yn derbyn sgôr is yn unol â'r cynnydd mewn allyriadau. 
 
DS: Rhaid i'r darparwr llwyddiannus ddefnyddio'r cerbydau a ddyfynnir neu gerbydau ag allyriadau is drwy gydol cyfnod y contract.  
 
Cwestiwn 
Nodwch rif cofrestru pob cerbyd rydych chi’n bwriadu ei ddefnyddio i gyflawni'r contractau hyn ynghyd â'r data allyriadau CO2 ar gyfer y cerbydau hynny. 




